
[bookmark: _Hlk134099399]EBAZPENA, LURRALDE PLANGINTZAREN ETA HIRI AGENDAREN ZUZENDARIARENA, ZEINAREN BIDEZ KONTSULTA PUBLIKOA EGITEN BAITA DEBAGOIENEKO EREMU FUNTZIONALAREN LURRALDE PLAN PARTZIALAREN BERRIKUSPENA EGIN AURRETIK

Xedapen Orokorrak Egiteko Prozeduraren ekainaren 30eko 6/2022 Legeak honako hau ezartzen du 11. artikuluan, herritarrei aldez aurretik kontsulta egiteari dagokionez:

1. Xedapen orokorraren izapidetzea sustatzen duen zuzendaritza-organo edo -zentroak kontsulta publikoan eskatuko du, testu juridiko arauemaileen proposamenak idatzi aurretik, herritarren gizartearen iritzia. Herritarrei aldez aurreko kontsulta egiteko izapidean behar diren neurriak hartuko dira, emakumeen eta gizonen ordezkaritza orekatua dela eta arautzen den eremuan edo sektorean berdintasuna sustatzen duten elkarteek parte hartzen dutela bermatzeko. Era berean, aurretiazko kontsultetan parte hartzen duten enplegatu administratibo edo herritar guztien hizkuntza-eskubideak errespetatuko dira.

2. Aurretiazko kontsulta kapitulu honek arautzen duen prestaketa-fasean sartzen da, kontuan hartuta herritarrekiko interakzio-izapide bat dela, eta halako moduz egingo dela non xedapenaren hartzaile izan daitezkeen pertsona guztiek beren iritzia emateko aukera izango duten, behar adinako epean eta gutxienez hamabost egunez, eta testu juridiko jakin bat onartu aurretik.

3. Aurretiazko kontsultaren izapidea xedapen orokorraren izapidea sustatu duen zuzendaritza-zentroak edo organoak bete ahal izango du, Euskal Autonomia Erkidegoko Administrazio Publikoaren egoitza elektronikoko iragarki-taulan iragarkia jarrita. Herritarrei berariaz gonbidapena egingo zaie informazioari buruzko iritzia eman dezaten, eta iritzia emango da araua onartzeko beharrari eta egokitasunari buruz, arauaren helburuei buruz, konpondu nahi diren arazoei buruz eta izan litezkeen bestelako aukera erregulatzaile eta ez-erregulatzaileei buruz.

4. Testu juridiko arauemaile bat onartu ondoren, prozedura arauemailearen instrukzio-faseko entzunaldiaren eta jendaurreko informazioaren izapideak artikulu honetan jasotako herritarren parte-hartzearen eskakizuna bete dezake, memorietan jasota utziz.

Bestalde, Administrazio Publikoen Administrazio Prozedura Erkidearen urriaren 1eko 39/2015 Legearen 133.1 artikuluak xedatzen duenez, etorkizuneko arauak uki ditzakeen subjektuek eta antolakunderik ordezkagarrienek honako hauei buruz duten iritzia jasoko da: ekimenarekin konpondu nahi diren arazoak, araua onartzeko premia eta egokitasuna, arauaren helburuak eta egon daitezkeen bestelako aukera erregulatzaile eta ez-erregulatzaileak.

Lurralde Plangintza, Etxebizitza eta Garraio Saileko Lurralde Plangintzaren eta Hiri Agendaren Zuzendaritza da Debagoieneko eremu funtzionalaren Lurralde Plan Partzialaren berrikuspenari hasiera emango dion organo sustatzailea. Beraz, artikulu horretan ezarritakoa betez eta herritarrek berrikuspenaren prozeduran parte har dezaten bultzatzeko, 15 eguneko epea irekitzen da kontsulta publikoa egiteko, bai Euskal Autonomia Erkidegoko Administrazio Orokorraren egoitza elektronikoko iragarki-taularen bidez, bai Jaurlaritzaren proposamen-gunearen bidez (Irekia komunikazio-kanala eta Legegunea webguneko garrantzi juridikoko informazioari buruzko atala).

Horrenbestez, honako hau

EBAZTEN DUT

Lehenengoa. – Debagoieneko Eremu Funtzionalaren Lurralde Plan Partzialaren berrikuspena, egin aurretik, jendaurrean jartzea, 15 egun balioduneko epean, ebazpen hau egoitza elektronikoko iragarki-taulan argitaratu eta hurrengo egunetik aurrera.

Bigarrena.- Ebazpen honen eranskina onartzea, herritarrek ekimenari buruzko iritzia eman dezaten behar den informazioarekin.



Vitoria-Gasteiz
Lurralde Plangintzaren eta Hiri Agendaren zuzendaria



IGNACIO DE LA PUERTA RUEDA






ERANSKINA, LURRALDE PLANGINTZAREN ETA HIRI AGENDAREN ZUZENDARIAK EMANDAKO EBAZPENARENA. EBAZPEN HORREN BIDEZ, KONTSULTA PUBLIKOA EGITEN DA DEBAGOIENEKO EREMU FUNTZIONALAREN LURRALDE PLAN PARTZIALAREN BERRIKUSPENA EGIN AURRETIK


1.- Ekimenaren bidez konpondu nahi diren arazoak:

Ekimen hau abian jarrita, beharrezkoa da indarrean dagoen Debagoieneko Lurralde Plan Partziala berrikustea eta egokitzea, zeina apirilaren 12ko 87/2005 Dekretuaren bidez onartu baitzen, uztailaren 30eko 128/2019 Dekretuaren bidez behin betiko onartutako Lurralde Antolamenduaren Gidalerroetara. Dekretu hori 2019ko irailaren 25ean jarri zen indarrean.
 
Kontuan hartu behar da 128/2019 Dekretuaren lehen xedapen iragankorrak ezartzen duela dekretua indarrean jartzen denean indarrean dauden lurralde-plan partzialak eta lurralde-plan sektorialak dekretuan xedatutakora egokituko direla dekretua indarrean jarri eta zortzi urteko epean. LPParen berrikuspen honek aipatutako xedapen iragankorra betetzen du, Lurralde Antolamenduaren Gidalerroetara egokitzen baita.

2. Proiektatutako erregulazioaren beharra eta horri buruz indarrean dagoen araudia.

Lurralde Plan Partzialaren Berrikuspenak eta, ondorioz, Lurralde Antolamenduaren Gidalerroetara (LAG) egokitzeak berekin dakar Debagoieneko eremu funtzionalaren lurralde-plangintzan gai berritzaileak eta garrantzitsuak sartzea, hala nola azpiegitura berdea, hiri-hazkundearen perimetroa, bizitegi-kuantifikazio berrikusia, paisaia, baliabideen kudeaketa jasangarria edo zeharkako gaiak txertatzea, hala nola euskara, genero-ikuspegia, lurralde-erlazioa, klima-aldaketa egokitzea eta arintzea, osasuna edo lurralde-plangintzarako irisgarritasun unibertsala.

3.- Berrikuspenaren helburuak:
 
Berrikuspenak, 2019an onartutako LAGetara egokitzean, bere egiten ditu LAGen helburuak, eta Debagoieneko eremu funtzionalerako garatzen ditu, hau da:
 
a) Azpiegitura berdea eta ekosistemen zerbitzuen balioa gehitzea ingurune fisikoaren antolamenduan.
b) Lurralde-antolamenduan landa-habitata espezifikoki ikusaraztea.
c) Hiri-sisteman eraldaketa-ardatzen figura sartzea.
d) Dagoeneko artifizializatuta dagoen lurzoruaren erabilera optimizatzea, hiri-berroneratzea eta erabileren mistotasuna sustatuz, eta hazkunde mugagabea saihestea, hiri-hazkundearen perimetroa ezarriz.
e) Jarduera ekonomiko berrietarako lurzoru-premietarako erantzun arin eta eraginkorra sustatzea, batez ere lehendik dagoen lurzorua berroneratzearen, berritzearen eta birdentsifikatzearen alde eginez.
f) Paisaiaren kudeaketa lurralde-antolamenduko tresnen bidez sartzea.
g) Baliabideen kudeaketa jasangarriaren kontzeptua txertatzea: ura, subiranotasun energetikoa, ekonomia zirkularra eta autosufizientzia konektatua (lehengaien baliabideak).
h) Mugikortasun eta logistika jasangarria sustatzea, arreta berezia eskainiz oinezkoen eta bizikleten mugikortasunari, garraio publiko multimodalari eta garraiobideen konbinazioa optimizatzeari, abiadura handiko trenaren zerbitzuak izango diren denbora-egoera batean.
i) Lurralde-antolamenduan zeharkako izaera duten gai berriak sartzea, hala nola irisgarritasun unibertsala, genero-ikuspegia, euskara, klima-aldaketa, osasuna eta lurralde-erlazioa.
j) Lurralde-antolamenduaren politika publikoaren kudeaketan gobernantza ona sustatzea, batez ere planen jarraipenaren eta ebaluazioaren, parte-hartzearen eta administrazio-integrazioaren bidez.
 
Zehazki, LAGen Memoriako kapitulu bakoitzak adierazten dituen helburuez eta LAGen Aplikazio Arauetako artikuluez gain, kontuan hartu behar dira Debagoieneko eremu funtzionalerako gidalerro espezifikoak, Memoria horretako 6.1.3 apartatuko IV.b puntuan (Eraldaketa-ardatzak eremu funtzionalen arabera) jasotakoak.

4.- Izan litezkeen bestelako aukera erregulatzaileak eta ez-erregulatzaileak.

Ez jarduteko eta Lurralde Plan Partziala berrikusi eta ez egokitzeko egoerak, 2019an onartutako Lurralde Antolamenduaren Gidalerroen lehen xedapen iragankorra betetzen ez jarraitzeaz gain, lurraldea egungo erronketara egokitu ahal izateko funtsezko gaiak ez sartzea dakar, hala nola klima-aldaketa arintzea eta horretara egokitzea, ekosistemen zerbitzuak galtzea, mendekotasun energetikoa, lurzoruaren kontsumoa edo biztanleriaren zahartzea.

